
15

Versatile segondo a circostanza

Aveivan pù ô carattere, disposto

A-ô tempo stesso a immobile costanza

Contro ogni intoppo a-i so progetti opposto;

Coll uña rêua gh'ëa çerta someggianza

Ch’a gia in sciö perno, ma a sta sempre a posto.

Fù tâ disinvoltua, tanta fermessa

I arme, che vinçeivan a contessa.


16

Aveivan quella scienza tutti doî

Secca, pesante, poxitiva, a quæ

Generalmente a genera i dottoî

De seminaio e d’universcitæ,

E i pedanti anteposti a professoî

Ciù dotti e franchi, non de ræo scartæ;

Perchè l'ommo de genio e d’intelletto

Straordinaio a-i magnati ô l’è sospetto.


17

L’ëa solo ricca a testa de l'agente

De quella scienza non zà interessante

A-o poeta, a-ô dotto, a l'ommo intelligente,

Ma solo a un segretaio o a un negoziante;

A l'êa scimile a l'orto d’un manente,

Dove se trêuvan solo erbaggi e ciante

Pe-ô pranzo e a çeña; ma no gh’è uña sciô,

Che a ve ricree co-a vista e con l'odô.


18

A testa poi do præve a l’ea farsia

A son de scheña, diescimo, e de stento

De caxi e de questioîn de teologia,

Scienza accozzâ senza discernimento,

Nè cö gusto de lettere condia,

Nè mai vivificâ da-ô sentimento;

Comme neive in scï monti lì ammûggiâ,

Che dove a cazze a resta lì giassâ.

